
KREDITLASH MEXANIZMINING ILMIY-
NAZARIY ASOSLARI VA UNING TARIXIY 
RIVOJLANISH BOSQICHLARI
Ortiqov Husan Usmonaliyevich 
 
Toshkent Kimyo xalqaro universiteti
Mustaqil izlanuvchisi

Annotatsiya: Ushbu maqolada kreditlash mexanizmining ilmiy-nazariy asoslari, xususan ushbu atamaning iqtisodiy 
adabiyotlarga kirib kelishiga nima turtki bo‘lganligi, kreditlash mexanizmining turli iqtisodiy munosabatlarda tutgan o‘rni, 
ta’sir doirasi kabi masalalar yoritilgan. Shuningdek, kreditlash mexanizmining kelib chiqishi haqidagi iqtisodiy olimlarning 
qarashlari, ulardagi qarama-qarshiliklar tahlili ko‘rsatilgan. Maqolada kreditlash mexanizmining rivojlanish bosqichlarini 
tahlil qilish orqali uning elementlariga to‘xtalib o‘tiladi. Shundan kelib chiqib, tijorat banklarida kreditlash mexanizmidagi 
muammolar va ularning yechimlari hamda qarama-qarshiliklar tahlili keltirib o‘tilgan.

Kalit so‘zlar: kredit mexanizmi, kreditlash mexanizmi, xo‘jalik mexanizmi, pul mexanizmi, moliya mexanizmi, pul-kredit 
mexanizmi, moliya-kredit mexanizmi, akkumulyatsiya mexanizmi, iqtisodiy ta’sir mexanizmi, moliyaviy ko‘rsatkichlar, 
kreditlash mexanizmi elementlari.

Abstract: This article examines the scientific and theoretical foundations of the lending mechanism, particularly the fac-
tors that led to the emergence of this concept in economic literature, as well as its role and scope of influence within var-
ious economic relations. The views of economists on the origin of the lending mechanism and the contradictions among 
them are also analyzed. The article explores the stages of development of the lending mechanism and highlights its key 
elements. Based on this, the problems within the lending mechanism in commercial banks, along with their solutions and 
existing contradictions, are discussed.

Keywords: credit mechanism, lending mechanism, economic mechanism, monetary mechanism, financial mechanism, 
monetary-credit mechanism, financial-credit mechanism, accumulation mechanism, economic impact mechanism, finan-
cial indicators, elements of the lending mechanism.

Аннотация: В данной статье рассматриваются научно-теоретические основы кредитного механизма, в частности 
причины появления данного понятия в экономической литературе, а также его роль и сфера влияния в различных 
экономических отношениях. Проанализированы взгляды экономистов на происхождение кредитного механизма 
и существующие между ними противоречия. В статье исследуются этапы развития кредитного механизма 
и раскрываются его основные элементы. На этой основе представлены проблемы кредитного механизма в 
коммерческих банках, а также пути их решения и анализ существующих противоречий.

Ключевые слова: кредитный механизм, механизм кредитования, хозяйственный механизм, денежный механизм, 
финансовый механизм, денежно-кредитный механизм, финансово-кредитный механизм, механизм аккумуляции, 
механизм экономического воздействия, финансовые показатели, элементы кредитного механизма.

K I R I S H
Kreditlash mexanizmi mazmun va mohiyatini anglash va tushunish uchun, eng avvalo, ushbu mexanizm 

iqtisodiyotning qaysi bosqichida vujudga kelganligi, qaysi iqtisodiy omillar turtki bo‘lganligi, nima uchun aynan 
“kreditlash” emas, unga “mexanizm” atamasini qo‘shib iqtisodiy atamaga aylantirilganligi haqida chuqurroq 
tahlil qilishga to‘g‘ri keladi.

Kreditlash mexanizmi iqtisodiyotda kredit mexanizmi vujudga kelishi bilan bog‘liq. E’tibor bering, 
“kredit mexanizmi” va “kreditlash mexanizmi” bu o‘zaro bog‘liq, lekin har xil elementlardan iborat yoki 
iqtisodiyotning kredit munosabatlari bo‘g‘inida harakat qiluvchi mexanizmlardir. Ya’ni, kreditlash mexanizmi 
kredit mexanizmining bir bo‘g‘ini sifatida harakat qiladi. Kredit mexanizmi iqtisodiy munosabatlarning dastlabki 
rivojlanish bosqichlarida, xususan xo‘jalik, pul, moliya, pul-kredit va moliya-kredit mexanizmlarining rivojlanish 
bosqichlarida vujudga kelgan.

Kredit mexanizmi va kreditlash mexanizmi atamasini ta’riflash uchun iqtisodiyotning turli davrlarida 
rivojlangan iqtisodiy munosabatlarni birma-bir tahlil qilishni taqozo etadi, chunki kredit mexanizmi aynan shu 
munosabatlarning birida yoki tarkibida vujudga kelgan.

Tijorat banklari tomonidan kredit qo‘yilmalarini yanada oshirishga ayrim muammolarning mavjudligi salbiy 

ta’sir qilmoqda. Tijorat banklarida muddati o‘tgan kreditlarning umumiy kredit summasidagi ulushining oshishi 
kreditlash mexanizmi va uning elementlarini takomillashtirish zaruriyatini dolzarb qilib qo‘ymoqda.

M A V Z U G A  O I D  A D A B I Y O T L A R  S H A R H I
Kredit munosabatlari subyektlari iqtisodiy aloqalari bilan birgalikda tahlil qilinayotgan boʻlsa, “kredit-hisob-

kitob mexanizmi” tushunchasidan foydalanish ham mumkin va bu birmuncha maqsadga muvofiq boʻladi. Ayrim 
hollarda “kredit mexanizmi” tushunchasi bilan birgalikda “kreditlash mexanizmi” atamasi ham qoʻllaniladi. Bu 
terminning qoʻllanilishiga “kredit mexanizmi” tushunchasining ayrim amaliy faoliyat sohalarini oʻrganishda keng 
maʼnoni anglatishi asos hisoblanadi. Odatda, kreditlash mexanizmi deyilganda, kreditlash shart-sharoitlarini 
belgilovchi elementlarning yigʻindisi tushuniladi. U oʻz mazmun jihatidan “kredit mexanizmi” tushunchasiga 
qaraganda bir muncha “tor” maʼnoni anglatadi. Shu bilan birga, kredit mexanizmining tarkibiga kiradi va bu fikr 
koʻpchilik iqtisodchilar tomonidan ham tan olingan.

70-yillarning boshida O. I. Lavrushin oʻzining “Iqtisodiy ragʻbatlar tizimida kredit” nomli ishida kredit 
chegaralari kengayishi, ssuda berish va qaytarishning taʼsirchan mexanizmini izlab topish, jamiyatda iqtisodiy 
ishlab chiqarishni ragʻbatlantirishda kredit richaglarining rolini oshirish deb qayd etadi. U kreditlash mexanizmini 
kredit mexanizmining amal qilinish jarayonining qismi deb qaraydi.

R. V. Korneevaning fikricha, kredit mexanizmi harakati xoʻjalikning shunday sharoitlarini yaratishga 
yoʻnaltirilishi kerakki, unda korxona yoki tarmoqning oʻzi ishlab chiqarishni kengaytirish, mahsulot sifatini 
yaxshilash uchun qoʻshimcha resurslarga qiziqishi kerak.

N. I. Valenseva va I. D. Mamanova bank kreditidan foydalanish samaradorligini tadqiq qila turib, kreditlash 
mexanizmini: “Kredit berish va soʻndirishni rejalashtirish, uning maqsadli yoʻnalishi ustidan nazorat bilan bogʻliq 
qarorlar majmuasi” sifatida izohlaydi.

Rus tadqiqotchilaridan V. G. Levitan va Ya. S. Myazova oʻz oʻquv qoʻllanmalarida kredit mexanizmini 
kreditlash jarayoni yoki bosqichlari deb talqin qilib, kredit arizalari portfelini shakllantirish, qarz oluvchi bilan 
muzokaralar oʻtkazish, kredit layoqatliligini baholash, kredit ajratishni maʼqullash, kredit shartnomasini tuzish, 
kredit marketingi va kreditni soʻndirish kabi bosqichlarga boʻlib oʻrganishgan.

T A D Q I Q O T  M E T O D O L O G I YA S I
Maqolada kredit mexanizmi va kreditlash mexanizmini farqlash maqsadida turli iqtisodiy davrlardagi 

iqtisodiy munosabatlarning tarixiy shakllanishi guruhlash orqali bir chizmaga keltirildi. Shuningdek, iqtisodiyot 
yoʻnalishlarida taniqli namoyondalarning qarashlari tahlili asosida kreditlash mexanizmining kelib chiqishi va 
uning rivojlanishiga taʼsir qilgan omillar qiyosiy tahlil qilindi.

T A H L I L  V A  N A T I J A L A R
Aytish joizki, iqtisodiy munosabatlar, eng avvalo, mulkchilik munosabatlaridan kelib chiqqan. Chunki aynan 

mulkiy munosabatlarda mulkka egalik qilish, undan foydalanish va uni tasarruf etish jarayonlari vujudga kelgan. 
Bu esa keyinchalik pul va kredit munosabatlarida oʻzining eng rivojlangan bosqichida namoyon boʻlgan.1 
Mulkchilik munosabatlarisiz iqtisodiyotning biron-bir tizimi yoki bosqichini anglab boʻlmaydi.

Mulkchilik munosabatlarida neoklassik nazariya namoyondalari Irving Fisher va John Maynard Keynes 
fikricha, mulkchilik munosabatlari kelajakda daromadning kutilishi sifatida talqin qilinadi. Ularning fikricha, 
mulkchilik munosabatlari kapital koʻrinishida daromad keltiruvchi mablagʻlar jarayoni sifatida tushuniladi. Mulkiy 
munosabatlarda mulkni tasarruf etishda uni sotish jarayoni aynan pul munosabatlarini keltirib chiqaradi.

1920-yildan hozirgi kunlarni oʻz ichiga oluvchi pulning keynschilik nazariyasi vakili John Maynard 
Keynes (1883–1946-yillar) fikricha, iqtisodiyotda pul aylanishining tezligi daromad darajasi, foiz meʼyori va 
iqtisodiyotdagi muhim parametrlarning oʻzgarishi bilan birgalikda oʻzgaruvchan miqdor sifatida qaraladi. 
Keynschilik nazariyasiga koʻra, foiz meʼyori milliy iqtisodiyotda bandlik darajasi va mahsulot ishlab chiqarishga 
taʼsir qiluvchi pul aylanmasi shartlari orqali investitsiya siyosatiga taʼsir qiladigan asosiy omil hisoblanadi.

Keynschilik nazariyasi vakillarining pul aylanish tezligiga faol taʼsir qiluvchi foiz meʼyori haqidagi qarashlarini 
kredit munosabatlari bilan bogʻlash mumkin. Chunki kredit pul massasi hajmiga, toʻlov aylanmasiga va pul 
aylanish tezligiga faol taʼsir koʻrsatadi. Bu yerda foiz meʼyori muhim rol oʻynaydi: past foiz stavkalari ishlab 
chiqarishni kengaytiradi va oshiradi, yuqori foiz stavkalari esa ishlab chiqarishni “boʻgʻadi”.2 Kredit boʻsh pul 
resurslarining bir tarmoqdan ikkinchi tarmoqqa yoki daromad keltiruvchi tarmoqqa qayta taqsimlanishini 
taʼminlaydi. Boʻsh pul resurslari ishlab chiqarish jarayonida qoʻshilgan qiymat hisobiga shakllanadi. Ishlab 
chiqarish jarayonida jamgʻarilgan yoki shakllangan qoʻshilgan qiymat keyinchalik pul bozorida “ssuda kapitali”, 
hozirgi iqtisodiy tadqiqotlarga tayanib aytganda, “kredit resurslari”ga aylanadi.

1	  Oʻlmasov A. Iqtisodiyot asoslari. T.: Mehnat, 1997. 5 bob.
2	  L.I.Yuzvovich, Ye.G.Knyazeva, Yu.V.Istomina. Finansы i kredit: uchebnoye posobiye. Yekaterinburg. 2019. str. 218.

Tadqiqotchilar kredit munosabatlari nazariyasini ikkiga yoki uchga boʻlib oʻrganadilar. Ayrim adabiyotlarda 
tadqiqotchilar kredit munosabatlarini oʻrganish maqsadida kreditning naturalistik va kapital yaratuvchi 
nazariyalariga eʼtibor berishadi, baʼzilari esa ekspansionistik kredit nazariyasini ilgari suradi.

XX asr boshlarida kreditning kapital yaratuvchi nazariyasini Joseph Schumpeter va John Maynard 
Keynes oʻz tadqiqotlari bilan kengaytirgan.3 Ularning fikricha, kredit iqtisodiyotda “ekspansionistik”, yaʼni 
kengaytiruvchi vazifani bajarib, bir tarmoqdan ikkinchi tarmoqqa harakatlanib kapital yaratadi. Ekspansionistik 
kredit nazariyasining muhim xususiyatlaridan biri shuki, ushbu nazariya iqtisodiy oʻsish yoʻnalishlarini koʻrsatib 
bergan. Nazariya birinchi marta kredit resurslarini davlat, aholi va korxonalarning boʻsh pul mablagʻlariga 
boʻldi va “inflyatsion kredit” yoki “kredit inflyatsiyasi” atamasini qoʻlladi. Kredit inflyatsiyasi aholi va tadbirkorlar 
uchun asossiz va oʻzini oqlamagan kredit mablagʻlarini ajratilishi natijasida maʼlum bir tovarlar va xizmatlarga 
talabning oshishiga olib kelishi mumkin, bu esa talab inflyatsiyasi uchun sharoit yaratadi.

Yuqorida tadqiqotimizda iqtisodiyotning mulkiy, pul va kredit munosabatlarini birma-bir tahlil qilib chiqdik. 
Kredit mexanizmi ushbu munosabatlarning kredit munosabatlari qismida vujudga kelgan boʻlsa-da, lekin u 
iqtisodiyotning mulkiy va pul munosabatlarida shakllanishni boshlagan.

Ushbu tahlil qilib oʻtilgan iqtisodiy munosabatlar turli xil iqtisodiy mexanizmlar taʼsiri doirasida rivojlangan 
va kengaygan. Quyidagi chizmada buni yaqqol koʻrish mumkin (1-rasm).

1-rasm. Turli iqtisodiy sharoitlarda iqtisodiy munosabatlarning bogʻliqligi4

Chizmada koʻrib turganingizdek, yuqorida muhim iqtisodiy munosabatlarni turli iqtisodiy mexanizmlar bilan 
bogʻlagan edik. Shu qatorda kredit mexanizmi ham shu iqtisodiy munosabatlar asosida shakllangan. Kredit 
mexanizmi tushunchasini anglash uchun uni faqat bozor iqtisodiyoti sharoitida talqin qilish kifoya qilmaydi. 
Yuqorida belgilab oʻtganimizdek, kredit mexanizmi iqtisodiy tizimlarning deyarli barchasida ishtirok etib, 
iqtisodiy oʻsishning muhim mexanizmlaridan biri boʻlgan.

Maqolamizning avvalida “kredit mexanizmi” va “kreditlash mexanizmi” oʻrtasidagi farqni anglab olgan 
edik. Yaʼni, kreditlash mexanizmi kredit mexanizmining tarkibiy elementlaridan biri deb aytdik. Lekin baʼzi 
xorij adabiyotlarida kredit mexanizmi va kreditlash mexanizmini bir atama sifatida qoʻllashmoqda. Xususan, 
kredit mexanizmi, umuman olganda, kredit ajratish uchun turli xil zamonaviy bank usullarida arzon kredit 
resurslarini jalb qilish, uni maqbul bank foiz stavkasini qoʻllagan holda iqtisodiyotning bank uchun foyda 
keltiradigan tarmoqlariga yoʻnaltirishdagi tadbir va usullarni oʻz ichiga oluvchi mexanizm sifatida qaraladi. 
Kreditlash mexanizmi esa uning muhim va asosiy elementlaridan biri sifatida mexanizmni toʻldirib turadi. 
Kreditlash mexanizmi mijozni bankka jalb qilish yoki uning murojaatini koʻrib chiqishdan boshlab, to ajratilgan 

3	  R.M.Nurtdinov. retsenzentы: G.A.Suldina, V.A.Suslov. Finansы i kredit. Uchebnoye posobiye chast II. Kamskiy izdatelskiy dom 2010 g. str. 22.
4	  S.Norqobilov, H.Ortiqov. Kredit mexanizmi va uning elementlari. Uslubiy qoʻllanma. “Fargʻona” nashriyoti, 2012-yil. 170-bet.

kredit mablagʻlari toʻliq qaytarilgungacha boʻlgan jarayondagi tadbirlar va usullarni oʻz ichiga oluvchi mexanizm 
sifatida tushuniladi.

Bu mexanizmlarni bir-biridan aniq farqlab olish uchun “element” va “tarkibiy qism” tushunchalarini yoritish 
maqsadga muvofiq. Tizim yoki mexanizm elementi — bu tizim ichida maʼlum funksiyalarni bajaradigan asosiy 
birlikdir. Masalan, biologik tizimda element organizmning hayotiy funksiyalarini saqlab turishda ishtirok etadigan 
hujayra boʻlishi mumkin. Har bir element butun tizimning ishlashiga hissa qoʻshadi va, qoida tariqasida, oʻziga 
xos xususiyatlar hamda rollarga ega.

Mexanizm yoki tizimning bir qismi esa kengroq tushunchadir. Bu umumiy funksiyani bajarish uchun 
birlashtirilgan elementlar guruhi deb talqin qilinadi. Shunday ekan, mexanizm yoki tizim elementi — bu asosiy 
birlik boʻlib, tizim nimadan tashkil topganligini anglatadi, qism esa ana shu elementlardan shakllanganligini 
bildiradi.

X U L O S A  V A  T A K L I F L A R
Alohida taʼkidlash joizki, kreditlash mexanizmi bu kreditlash jarayoni, kreditlash bosqichlari yoki kreditlash 

amaliyoti emas, balki aniq elementlardan tashkil topgan kredit mexanizmining tarkibiy qismidir. Agar kreditlash 
mexanizmini kreditlash amaliyoti yoki kreditlash bosqichlari sifatida talqin qiladigan boʻlsak, bu juda tor 
doiradagi terminga aylanadi hamda bunda faqat qarz oluvchining arizasidan boshlab, kredit mablagʻlari ssuda 
hisobraqamidan chiqib ketishigacha boʻlgan jarayonni tasavvur qilish mumkin, lekin bunday talqin qilish toʻgʻri 
emas. Maqolamizning yuqorisidagi tahlillardan kelib chiqib, quyidagi mulohaza va takliflarni berib oʻtamiz:

• Bugun tijorat banklarida garov bilan bogʻliq jarayonlar bosqichma-bosqich takomillashtirilmoqda. 
Xususan, kadastr tizimi “UZKAD” tizimiga oʻtganligi banklar uchun keng imkoniyatlar yaratmoqda, banklardagi 
dasturlash tizimi bilan integratsiya jarayoni esa izchil yakuniga yetkazilmoqda. Banklarda kredit ajratilayotganda 
kredit hujjatlaridagi garov bilan bogʻliq shartnomalarda aniqlikni oshirishga qaratilgan ishlar olib borilmoqda, 
bu esa keyinchalik kredit muammoga aylangan holatlarda mulkni auksionga chiqarish jarayonlarini yanada 
soddalashtirishga xizmat qilmoqda. Buning uchun banklardagi dasturlash tizimini “UZKAD” tizimi, “davreestr.
uz” platformasi va “garov.uz” platformasi bilan integratsiyalashuvni toʻliq amalga oshirish muhim ahamiyat kasb 
etadi.

• Maʼlumki, 2025-yilning 1-mayidan boshlab ustav fondida davlat ulushi 50 foiz va undan ortiq boʻlgan 
banklarga auksionda sotilmasdan qarzdorliklarni soʻndirish evaziga bank balansiga olingan mol-mulklarni 
bozor qiymatida toʻgʻridan-toʻgʻri sotishga, shu jumladan, kredit, boʻlib-boʻlib toʻlash, lizing shartnomalari yoki 
qonunchilik hujjatlarida taqiqlanmagan boshqa bitimlar orqali sotishga ruxsat etilgan. Oxirgi yillarda xususiy 
banklarda ham muammoli kreditlar salmogʻining keskin oʻsishini inobatga olib, ushbu tartibni, yaʼni imtiyozni 
xususiy banklarga ham qoʻllash maqsadga muvofiq boʻlardi.

